
Shri Svamini Stotram

શ્રીસ્વામિનીસ્તોત્રમ્

યદૈવ શ્રીરાધે! રહસિ મિલતિ ત્વાં મધુપતિઃ
તદૈવાકાર્યાઽહં નિજચરણદાસ્યે નિગદિતા ।

મુદા ચન્દ્રાવલ્યા શશિમુખિ ! કૃતાર્થાસ્મિ ભવતિ
તથા સમ્પન્ને માં સ્મરસિ યદિ સમ્પ્રેષણવિધૌ॥ ૧॥

કદાચિત્ કાલિન્દ્યામહનિ તરલાપાડ્ગરુચિરા
સમાપ્લુત્યાકણ્ઠં કિમપિ પરિધાયાશુવસનમ્ ।

સ્મરેન્ માં ચેદુત્તારિતવસનસઙ્ક્ષાલનવિધૌ
કૃતાર્થાઽહં ભૂયાન્નિજચરણદાસીતિ ભવતિ॥ ૨॥

તમિસ્રાયામશ્રાવિતચરણમઞ્જીરનિનદા
કથઞ્ચિત્ સમ્પ્રાપ્તા પ્રિયતમનિકુઞ્જં ચરણયોઃ ।

મુદા તલ્પારોહે કમલમુખિ ! સમ્માર્જનવિધૌ
કૃતાર્થૈવાહં ચેત્ સ્મરતિ ભવતી માં સકૃદપિ॥ ૩॥

વિવિધબન્ધરતિશ્રમસીકરાકુલ-
કપોલમુદીક્ષ્ય હરિં  યદિ ।

સ્મરસિ માં વ્યજનાર્થમપિ ક્ષણં
સુમુખિ ધન્યતમાસ્મિ તદા હ્યહમ્॥ ૪॥

યદિ સ્નાનવ્યાજાત્ તરણિતનયાતીરમહનિ
પ્રયાતું પ્રાણેશોચિતવિવિધવસ્તૂનિ સુમુખિ ।

ગૃહીત્વા ગુપ્તાનિ સ્મરસિ પરિધેયં સ્વવસનં
ગ્રહીતું માં સ્વામિન્યહમિહ કૃતાર્થૈવ હિ તદા॥ ૫॥

કુતૂહલાભિનિવેશતઃ પ્રિયેણ પાણિકર્ષણાદ્- (કુતૂહલૈકશીલતઃ)
ઇતસ્તતો વિપાટિતાં સ્વકઞ્ચુકીમતિપ્રિયામ્ ।

પ્રદાતુમુન્નતાઙ્ગિ  માં સકૃદ્યદિ સ્મરસ્યહો-
તદા મુદાસ્મિ રાધિકે! કૃતાર્થતાપદઙ્ગતા ॥ ૬॥

ચારુપ્રસૂનમયતલ્પગતા સ્વનાથે
તામ્બૂલચર્વિતમુદારમુખામ્બુજસ્થમ્   ।

દાતું સ્થિતે નિજમુખાબ્જગતં પ્રદાતું
માં ચેત્ સ્મરસ્યનુચરીં  ક્વ તદા નુ મામિ॥ ૭॥

નિકુઞ્જે પુષ્પાલીરચિતશયનાત્ કેલિજનિત
શ્રમામ્ભઃ સઙ્ક્રાન્તાનનકમલશોભાહૃતમનાઃ  ।

સમુત્થાયાયાન્તી સહજકૃપયા કેલિદલિતાં
સ્રજં દાતું રાધે ! સ્મરસિ યદિ માં ત્વં કિમપરૈઃ॥ ૮॥

યદા ચલસિ માર્ગતા શયનતાપિ શેષે મુદા
પદામ્બુજમલઙ્કરોષ્યમલકુઙ્કુમં  ત્વં તદા ।

મુહુઃ  સુમુખિ રાધિકે ! કિમધિકં નુ સમ્પ્રાર્થયે
સદા ભવતુ મે ભવચ્ચરણપઙ્કજારક્તતા॥ ૯॥

પ્રિયતમકરપદ્મસ્પર્શભાવેક્ષણોદ્યદ્-
રસભરજવરાસામન્દમોદાકુલાનામ્ ।

પ્રતિપદતલરુગ્ભિર્ગોપસીમન્તિનીના-
મરુણતરહૃદમ્ભોજન્મને મે નમોઽસ્તુ॥ ૧૦॥

યાવન્તિ પદપદ્માનિ ભવતીનાં હરિપ્રિયાઃ ।
તાવદ્રૂપઃ સદા દાસ્યં કરવાણિ તદા તદા॥ ૧૧॥

ગેહાત્ નિકુઞ્જં નિશિ સઙ્ગતાયાઃ
પ્રિયેણ તલ્પે વિનિવેશિતાયાઃ ।

સ્વકેશવૃન્દૈસ્તવપાદપઙ્કજે
સમ્માર્જયિષ્યામિ મુદા કદા નુ॥ ૧૨॥

ઇતિ શ્રીવિટ્ઠલેશ્વરવિરચિતં શ્રીસ્વામિનીસ્તોત્રં સમાપ્તમ્ ।

